
тк минь мархтонза кафксть тюрьмя, и сон теень кафксть тяфта сялдазть ланга каясь, аньцек кртть. А тон корхтат — аф тюрендийхть. Кода сембя цёранятьня да стрьнятьня. Касыйхть, комсомолкс молийхть, тоса Якстерь армияв. Монга мзярда касан эста молян Якстерь армияв. Сяван винтовка и карман ванма.


— Киннь ванма? — исця шархкодь Федькась.

— Кода киннь? Сембонь! А кда аф ваномс, то сай акша бандась и сацыень сембя миннь масторнеконь. Мон содаса, Федька, мезя стамсь акша армиясь, теень Иван Михайловичсь сембонь азондозень. Акшотня всякай оцюазорхня, капиталистня, всякай торговецня, кулакня.

— А кия-на Данил Егорочсь? — кизефтезя салава кулхцонды Алёшкась. — Вов сон кулак. Тяни сонга акша армия?

— Сон винтовкац аш, — аф лама думда меля пшкяць Васькась. — Сон аш винтовкац, а ули аньцек ташта шомполкац.

— А кда улель-ба? — изь лоткся Алёшкась.

— А кда, а кда! А кие теенза мий винтовка? Рази винтовкат или пулеметт мишендийхть сембонди, кие кельги?

— Тейнек афолхть ми, — согласиндась Алёшкась...

— Тейнек афолхть ми сяс, што минь ёмблатам ненгя, а Данила Егоровичти вохси аф сянкса. Норада вов, школа ули, эста сембонь содасайнек.

— Ули-ли школа? — мярксь Федькась.

